FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI
MAĠISTRAT 
DOTTOR LARA LANFRANCO MA Law (Melit), B.A., LL.D.
	
						Kump. Nru.: 234/2023

Il-Pulizija
(Spettur Sherona Buhagiar)

Vs

Jonathan Micallef
Illum it-12 ta’ April 2023.
Il-Qorti,
Rat l-imputazzjonijiet miġjuba kontra Jonathan Micallef ta' 36 sena, iben John Micallef u Elisabeth nee’ Griffin mwieled Pieta’ nhar it-28 ta’ Dicembru, 1986, residenti gewwa 58, Joneliza, Triq Annibale Preca, Lija u detentur tal-karta ta’ l-identita’ bin-numru 0025387M li tressaq taħt arrest nhar il-21 ta’ Marzu 2023 fejn ġie akkużat talli nhar id-19 ta’ Marzu, 2023 u fil-granet, fil-gimghat u x-xhur ta’ qabel, f’diversi hinijiet, gewwa Lija u/jew f’dawn il-Gzejjer Maltin;
1.	Ikkaguna lil ommu u cioe’ Elisabeth Micallef ta’ 62 sena li tghix taht l-istess saqaf bhal hati, biza’ li ser tintuza vjolenza kontriha jew kontra l-proprjeta` taghha jew kontra l-persuna jew il-proprjeta` ta’ xi hadd mill-axxendenti, dixxendenti, ahwa subien jew bniet, liema reat twettaq ripetutament (Art. 251B, Art. 251H (a)(b), Art. 251HA, Art. 202 (h)(iii)(v)(j));
2.	U aktar talli fl-istess dati, hinijiet, lok u cirkustanzi, ikkaguna lil missieru u cioe’ John Micallef ta’ 65 sena li jghix taht l-istess saqaf bhal hati, biza’ li ser tintuza vjolenza kontrih jew kontra l-proprjeta` tieghu jew kontra l-persuna jew il-proprjeta` ta’ xi hadd mill-axxendenti, dixxendenti, ahwa subien jew bniet, liema reat twettaq ripetutament (Art. 251B, Art. 251H (a)(b), Art. 251HA, Art. 202 (h)(iii)(v)(j));
U aktar talli nhar id-19 ta’ Marzu, 2023 bejn is-18.00hrs u t-20.15hrs gewwa Lija u/jew f’ dawn il- Gzejjer Maltin;
3.	Mingħajr il-ħsieb li joqtol jew li jqiegħed il-ħajja ta’ ommu u cioe’ Elisabeth Micallef  f’periklu ċar, volontarjament ikkaġuna ħsara fil-ġisem jew fis-saħħa, u ċioe' offiża ta' natura hafifa fuq l-istess Elisabeth Micallef hekk kif iccertifikat minn Dr. G. Garzia (Med. Reg 3226)(Art. 214, Art. 221(1), Art. 222 (1)(a), Art. 202 (h)(iii)(v)(j) of the Chapter 9 of the Laws of Malta).
Il-Qorti ġiet mitluba wkoll li toħroġ Ordni ta’ Protezzjoni, inkluża fil-mori tal-kawża kontra Jonathan Micallef a` benefiċċju ta’ Elisabeth Micallef u John Micallef u dan fit-termini ta’ l-Artikolu 412Ċ tal-Kap 9 tal-Liġijiet ta Malta.
In oltre l-Qorti ġiet mitluba li jekk jidrilha xieraq tordna Ordni ta' Trattament dan fit-termini ta’ l-Artikolu 412 D ta' Kap 9 tal-Ligijiet ta' Malta. 
In oltre l-Qorti ġiet mitluba wkoll f’każ ta’ ħtija, sabiex tipprovdi għas-sigurta` ta’ Elisabeth Micallef u John Micallef kif jew sabiex tinżamm il-Bon Ordni pubblika, flimkien mal-piena applikabbli għar-reat, torbot lil Jonathan Micallef billi tapplika l-Artikoli 382A et seq tal-Kap 9 tal-Liġijijet ta’ Malta, għal żmien li tħoss xieraq u, jew torbot lil Jonathan Micallef b’Obbligazzjoni tieghu nnifsu taht penali ta’ somma flus li tigi ffissata mill-Qorti billi tapplika l-Artikoli 383 et seq tal-Kap 9 tal-Ligijiet ta’ Malta, ghal zmien li thoss xieraq. 
Finalment il-Qorti ġiet mitluba sabiex f’kaz ta’ htija, minbarra li tinflingi l-pieni stabbiliti mill-Ligi, tordna lill-imsemmi Jonathan Micallef sabiex ihallas l-ispejjez li jkollhom x’jaqsmu mal-hatra ta’ esperti, jekk ikun il-kaz, hekk kif ikkontemplat fl-Artikolu 533 tal-Kapitlu 9 tal-Ligijiet ta’ Malta.
Rat d-dokumenti kollha eżebiti mill-prosekuzzjoni matul il-preżentata ta’ din il-kawża fejn jidher illi dik il-Qorti diversament komposta ordnat il-ħruġ ta’ Ordni ta’ Trattament kif ukoll Ordni ta’ Protezzjoni skond id-dettami tal-artikoli 412C u 412D tal-Kapitolu 9 tal-Liġijiet ta’ Malta favur il-parte ċivile.
Rat illi meta matul is-seduta tal-preżentata l-imputat ġiet mistoqsi kif kien ser iwieġeb għall-imputazzjonijiet miġjuba kontra tiegħu, hu ddikjara li ma kienx ħati tagħhom.  
Semgħet matul is-seduta tallum lill-imputat jirreġistra ammissjoni quddiem din il-Qorti kif ippreseduta fejn wara li din il-Qorti spjegat ir-riperkussjonijiet ta’ din l-ammissjoni u wara li tatu wkoll żmien xieraq sabiex jirrikonsidra din l-ammissjoni, huwa tenna l-istess. 
Rat illi konsegwentement din il-Qorti kkonvertiet ruħha f’Qorti ta’ Ġudikatura Kriminali minn waħda Struttorja.
Semgħet it-trattazzjoni tal-partijiet għal dak li jirrigwarda l-piena idoneja fil-konfront tal-imputat. 
Semgħet ukoll l-uffiċjal tal-Probation Marianna Zammit dwar l-isviluppi li saru s’issa minn mindu inħarġet l-Ordni ta’ Trattament fil-konfront tal-imputat.  
Ikkunsidrat:
Illi fid-dawl tal-ammissjoni magħmula mill-akkużat seduta stante liema ammissjoni ġiet ikkonfermata mill-ġdid minnu matul l-istess seduta, din il-Qorti m’għandhiex triq oħra għajr li ssibu ħati tal-imputazzjonijiet miġjuba kontra tiegħu. 
Għal fini tal-piena din il-Qorti qieset li l-komportament tal-imputat huwa kaġun tal-vizzju tad-droga li ħakkmitlu ħajjtu u li qed taffettwah b’mod psikoloġiku wkoll u li qed twassal għal komportament mhux xieraq jew aċċettabbli fil-konfront tal-persuni l-aktar għeżież għalih.  Jidher ukoll minn dak li semgħet din il-Qorti illi bis-saħħa tal-Ordni ta’ Trattament li ġie fis-saħħa permezz tad-digriet ta’ din il-Qorti nhar il-21 ta’ Marzu 2023, l-imputat diġa’ beda jieħu ċertu attenzjoni sabiex jindirizza l-problemi li għandu u li anki hu rrikonoxxa li għandu bżonn jegħleb sabiex ikompli b’ħajtu.  Il-Qorti rat ukoll li l-parte ċivile f’din il-kawża qua l-ġenituri tiegħu disposti li joffru sapport lil binhom fit-taqbida tiegħu kontra dan il-vizzju bit-tama li dan kollu jissarraf għall-ġid ta’ kulħadd.   
Decide:
Għal dawn il-motivi wara li din il-Qorti rat l-Artikoli Art. 251B, Art. 251H (a)(b), Art. 251HA, Art. 202 (h)(iii)(v)(j), Art. 214, Art. 221(1), 222(1)(a), 202 (h)(iii)(v)(j) u 392A tal-Kapitolu 9 tal-Ligiiet ta’ Malta
Qed issib lill-imputat Jonathan Micallef ħati tal-imputazzjonijiet kollha miġjuba kontra tiegħu fejn konsegwentement wara li rat l-Artikolu 22 tal-Kapitolu 446 tal-Liġijiet ta’ Malta, tilliberah bil-kundizzjoni li ma jikkomettix reat ieħor fi żmien tlett snin (3) millum;
Il oltre wara li rat l-Artikolu 412D tal-Kapitolu 9 tal-Liġijiet ta’ Malta qed tqiegħed lill-ħati taħt Ordni ta’ Trattament għall-perijodu ta’ tlett snin (3) millum skond il-kundizzjonijiet annessi ma’ din is-sentenza.
Finalment wara li din il-Qorti rat l-Artikolu 383 tal-Kapitolu 9 tal-Liġijiet ta’ Malta, sabiex tinżamm il-paċi bejn il-partijiet kif ukoll l-ordni pubblika, torbot u tobbliga lil ħati b’obbligazzjoni tiegħu nnifsu illi ma jimmolestax, ma jiffastidjax u ma jdejjaqx lil Elisabeth Micallef u lil John Micallef għal żmien tnax il-xahar (12) u dan taħt penali ta’ elf Euro (€1000) fl-eventwalita’ li hu ma josservax dawn l-ordnijiet fiż-żminijiet stipulati minn din is-sentenza.
Għar-rigward spejjeż peritali taħt l-artikolu 533 tal-Kapitolu 9 tal-Liġijiet ta’ Malta, din il-Qorti tinnota li ma kienx hemm esperti li nħatru b’rabta ma’ din il-proċedura fejn konsegwentement mhux ser tordna l-applikazzjoni ta’ din id-disposizzjoni.   
Il-Qorti spjegat il-portata ta’ din is-sentenza fit-tul lill-ħati fejn ikkonferma li fehem kull ma spjegatlu l-Qorti u r-riperkussjonijiet jekk hu jonqos milli joqgħod għall-kundizzjonijiet imposti fuqu.
Tordna illi l-Avukat Ġenerali jingħata aċċess għal kopja skenjata tal-atti, flimkien ma’ aċċess għal kopja skenjata tas-sentenza fi żmien sitt ijiem tax-xogħol skond il-liġi.   

